
Ekaineko egun batean jazotakoak kontatzen 
zaizkigu Dalloway andrea nobelan. Prota-
gonista den Clarissa iluntzean bere etxean 
emango duen jaia prestatzen arituko da 
egunean zehar. Aldi berean, Septimus pa-
seoa eman eta medikuari bisita egingo dio 
gerrako aztarnei buruz hitz egiteko. Virginia 
Woolfen lanik ezagunenetakoa den hone-
tan gogo-korrontea edo barne bakarrizketa 
estilo narratiboa erabiltzen da, oroitzape-
nak agertzen dira flashbacken bitartez eta 
pertsonaien pentsamendu eta sentimenduen 
katea osatzen dute egun horretan zehar ger-
tatutakoekin batera. 

Pertsonaia asko agertzen dira I. Mun-
du Gerra osteko jendarte britainiarraren 
erretratua osatzen dutenak bi pertsonaion 
gidaritzapean. Denboraren iragaiteaz edo bi-
zitzaz eta heriotzaz egiten dute gogoeta biek; 
egunerokoaz eta naturaren ñabardurez jabe-
tuko da irakurlea haien begiradek gidatuta, 
klase sozial eta genero kultural desberdinen 
gaineko pertsonaiak eta harremanak irudi-
katuko zaizkigu xehetasunez; zoramenaz eta 
maitasunaz aritzean auzitan jarriko dituzte 
zenbait uste eta arau. 

Emakumeen lanbideak edo Etxeko Ainge-
rua hiltzea testuan aldiz, emakume idazlea 
izateari buruzko hausnarketa dugu, idazle 
nola bihurtu zen kontatzen digu eta hori lor-
tzeko zer egin behar den: etxeko aingerua 
hil (emakumeek bete beharreko rol feme-
nino tradizionala) eta emakumeen pasio 
eta gorputzez hitz egitera ausartu. Hortaz, 
“irudimena inkontzientearen sakonean 
urperatuta” libre arakatzen utzi eta “aurrei-
ritzi asko gainditu” behar ditu emakume 
idazleak. 

Deigarria egiten zait XX. mendeko klasiko-
tzat jotzen den idazle honek euskarara nola 
izan den ekarria. Farorantz argitaratu zuen 
Ibaizabal argitaletxeak 1993an Literatura 
Unibertsala bildumaren barruan eta hogei 
urte pasatu behar izan dira Woolfen beste 
lan bat euskaraz irakurri ahal izateko: Gela 
bat norberarena, (Consonni 2013). Eta hu-
rrengo urtean EDO! argitaletxeak eskuartean 
dugun lana eman zuen argitara. Zergatik pa-
satu behar izan dira ia ehun urte azken bi lan 
hauek euskaraz izateko? Zergatik izan dira 
bi argitaletxe “periferiko” plazaratzeko lana 
hartu dutenak? 

Woolfek literatura balioesteko irizpideak Woolfek literatura balioesteko irizpideak W
salatu zituen Gela bat norberarena lanean: 
“Gudu zelai bateko eszena bat askoz ga-
rrantzitsuagoa da denda bateko eszena bat 
baino”. Eta Dalloway andrea nobelarekin argi 
geratzen da egun batean gertatu eta oroitu-
takoen bilduman bere garaiko gorabehera 
guztiak bildu zitezkeela eta denboraren joa-
nean gauza ugari gertatzen direla gu kontu-
ratu gabe. n

Ezer gertatzen ez denean

